Magnús Sigurðsson

hlýtur Bókmenntaverðlaun Tómasar Guðmundssonar 2008

Borgarstjórinn í Reykjavík, Hanna Birna Kristjánsdóttir, veitti í dag í Höfða Bókmenntaverðlaun Tómasar Guðmundssonar árið 2008. 

Í ár eru 75 ár liðin síðan ljóðabókin Fagra veröld eftir Tómas Guðmundsson kom út, en stofnað var til Bókmenntaverðlauna Tómasar Guðmundssonar árið 1993 er 60 ár voru liðin frá útkomu hennar.  Þegar ,,Fagra veröld" kom út í nóvember 1933 ríkti heimskreppa, en þó seldist fyrsta útgáfa ljóðabókarinnar upp á örfáum dögum. Einkum fögnuðu íbúar Reykjavíkur, en þar var helsta sögusvið ljóðanna.  Nú eru verðlaunin veitt árlega í þriðja sinn í stað tvíærings og einungis fyrir óprentað handrit að ljóðabók í stað hvers kyns bókmenntagreina.  Alls bárust 28 handrit að þessu sinni. Dómnefndina  skipuðu  þau Kolbrún Bergþórsdóttir formaður, Þorsteinn Davíðsson og Ingibjörg Haraldsdóttir. Verðlaunaféð nemur 600 þúsund krónum.

Besta verkið að mati dómnefndar ber heitið Fiðrildi, mynta og spörfuglar Lesbíuog reyndist það vera eftir Magnús Sigurðsson. Magnús Sigurðsson (1984) fæddist á Ísafirði en ólst upp í Reykjavík frá þriggja ára aldri. Á síðasta ári birtist þýðing hans á Söngvunum frá Písa eftir bandaríska ljóðskáldið Ezra Pound. Nú á haustmánuðum kom svo út á vegum Uppheima á Akranesi smásagnasafnið Hálmstráin, safn 18 smásagna. Magnús stundar meistaranám í íslenskum bókmenntum við Háskóla Íslands. Verðlaunabók hans Fiðrildi, mynta og spörfuglar Lesbíu kom út á vegum bókaforlagsins Uppheima um leið og verðlaunaafhendingin fór fram, en útgáfuréttur verðlaunahandrits er í höndum höfundar eða þess forlags sem hann ákveður.

 Í umsögn dómnefndar segir m.a.: 

,,Fiðrildi, mynta og spörfuglar Lesbíu er óvenjuleg ljóðabók sem stefnir saman erlendum tungumálum, þýðingum og frumortum skáldskap á eftirminnilegan hátt. Ástarkveðskapur rómversku stórskáldanna Katúllusar og Virgils vaknar hér til lífsins í nýjum og nútímalegum þýðingum sem kallast á við frumort ljóð höfundar bókarinnar með margvíslegum hætti. Úr verður heilsteypt verk þar sem ástin, en þó ekki síst sambandsslit elskenda, leikur stórt hlutverk. 

Titill bókarinnar er hending úr einum ljóðsöngva Ezra Pounds, þess skálds 20. aldar sem öðrum framar tvinnaði saman þýðingar og frumort ljóð. Magnús tekur upp þann þráð en spinnur áfram með eigin hætti. Ljóð hans eru skýr, beinskeytt og sett fram á ljósu máli. Hér stígur fram áhugaverður og nýr höfundur".

